
3 секция
БИР ОЙЛИК ЧАҚОЛОҚЛАРДА КЕКИРДАК ДЕВОРНИНИНГ МОРФОМЕТРИК 
КЎРСАТКИЧЛАРИ
Султонов Р.К., Содиқова З.Ш., Камолова Г.Б.
Тошкент тиббиёт академияси, Тошкент, Ўзбекистон

Муаммонинг долзарблиги. Жаҳон соғлиқни 
сақлаш маълумотларига кўра, дунё тиббиёт 

соҳасида болалар ўлими энг асосий муаммолардан 
бири бўлиб келмоқда. Бугунги кунда болалар ўлими 
даражаси 1000 та тирик туғилган болаларга нисба-
тан  15,6% га тўғри келишига қарамасдан, болалар 
туғилиши кўрсаткичи жуда паст, яъни 9,1% ни таш-
кил қилмоқда [5].

Ҳозирги вақтда трахеобронхиал дарахтнинг ши-
кастланишларини ташҳислашда энг ишончли усул 
сифатида замонавий эндоскопия қўлланиб кел-
моқда, бу бизга бронх дарахтининг шикастланиш 
чегаралари, ҳолати ва шиллиқ қаватининг емири-
лиши ҳақида ахборот беради [1, 6]. Лекин морфоло-
гик тузилиши ҳақида тулиқ маълумот йўқ.

Сўнгги йилларда ҳавонинг ифлосланиш даражаси 
сезиларли ошди ва буни тасдиқловчи кўплаб далиллар 
мавжуд, майда зарарловчи заррачалар таъсирида нафас 
олишнинг салбий оқибатлари юзага келиши мумкин. 
Экологик омилларнинг соғлиққа таъсири пренатал 
даврда ҳавонинг ифлосланишига, айниқса ўпка-бронх 
органогенезига таъсир қилиши мумкин [2, 7, 8].

Постнатал онтогенетик ривожланишда кала-
мушларнинг кекирдак ва асосий бронхлар эпите-
лийсининг киприкли ва бокалсимон шаклидаги 
ҳужайраларининг миқдорий тузилишини қиёсий 
баҳолаш мақсадида тадқиқотлар ўтказилган [4]. 
Аммо, болаларда кекирдак, бронх дарахти морфоме-
трик тузилиши тўлиқ ўрганилмаган.

Одамнинг бош бронхларидаги безлар тақсимлани-
ши, тузилиши ва миқдорий кўрсаткичларни ўрганиш 
масалалари илмий мақолаларда келтирилган [2, 3].

Тадқиқот мақсади бир ойлик бўлган чақолоқлар-
да кекирдак деворининг морфометрик таҳлилини 
ўрганишдан иборат бўлди.

Материал ва услублар.
Тадқиқотлар Республика паталогик анатомия 

марказида 2021-2022 йилларда бир ойгача бўлган, 
ўпка-бронх йўлларида касалликлари бўлмаган, асо-
сан юрак туғма нуқсонлари ва бошқа сабаблар нати-
жасида вафот этган болалар мурдасида олиб борил-

ди. Ўлим сабаблари ва асосий касаллик суд тиббиёт 
ва патологик анатомия хулосаларида аниқланган. 
Кекирдак, ўнг ва чап ўпка ичи бронхлари бўлак 
бронхларидан терминал бронхларигача очиб ўр-
ганилди. Тадқиқотимизда инструментал (штанген 
циркуль ёрдамида), умумгистологик ва гистокимёв-
ий усуллар қўлланилди. Олинган материаллардан 
умумқабул қилинган усулда 3-5 мкм кесмалар таёр-
ланди ва улар гемотоксилин-эозин, Шик, Ван-Гизон 
усуллари билан бўялди.

Натижалар
Янги туғилган чақалоқларда кекирдакнинг 

узунлиги ўртача 3,8±0,14 см, кенглиги 0,8±0,02 см. 
Кекирдакнинг тоғай халқалари суст ривожланган, 
юпқа ва майда, улар орасидаги юмшоқ тўқиманинг 
пардали тузилмалари кенг. Чақалоқ туғилгандан 
кейин 6 ой давомида бўғиз девори тез ўсади ва риво-
жланади, 6 ойдан кейин ўсиши секинлашади, 1 ёшга 
етганда бўғиз сал кам 2 баробар узунлашади, яъни 
ўртача 6,2±0,42 см га етади.

Чақалоқларда кекирдакнинг шиллиқ парда-
си юпқа, нозик, безлари суст ривожланган, қоплов-
чи эпителий таркибида киприксимон эпителийга 
нисбатан юзаси силлиқ эпителийлар сон жиҳатдан 
1,5 баробар кўп. Иккала эпителий ҳужайраларнинг 
бўйи нисбатан кичик, призматик шаклда, ўзакла-
ри бетартиб жойлашган, аксариятининг ўзаги базал 
қаватга тегмайди, думалоқ ва овал шаклда.

Чақалоқлар кекирдаги шиллиқ пардаси қон ва 
лимфа томирларга бой бўлганлиги сабабли улар-
нинг яллиғланиши кўп учрайди. Кекирдакнинг де-
вори юмшоқ бўлганлигидан ҳаракатчан, нафас 
чиқаришда тораяди, нафас олишда кенгаяди, қў-
пол хириллашли нафас олишга сабаб бўлади ва бу 
туғма стридор дейилади, у 2 ёшларда йўқолади. 
Чақалоқларда кекирдак кенг, калта, баъзида узун 
ингичка бўлади. Бир ёшгача болаларда воронкаси-
мон, 1 ёшнинг охирида цилиндрсимон шаклга ки-
ради. Чақалоқларда кекирдакнинг тоғай халқалари 
орқа қисмидаги бириктирувчи тўқимали мембрана-
си нисбатан суст ривожланган.

1-расм. Ўпка бўлаклари бронхлари, 1 ойлик давр. Шиллиқ парда бурмалари нисбатан кичик, шиллиқ ости қа-
вати нозик, тўқима тузилмалари кам, тоғай халқаси кўп ҳужайрали. Бўёқ: Г-Э. Кат: 10х40.

2-расм. Чақалоқ кекирдаги, 1 ойлик давр. Шиллиқ ости қават ва тоғайнинг ички ва ташқи юзасида пикро-
фуксинли толали тузилмалар жойлашган. Бўёқ: Ван-Гизон. Кат: 10х40.

Хулосалар
1 ойгача бўлган чақолоқларда кекирдак шиллиқ пар-

даси юпқа, нозик, безлари суст ривожланган, қопловчи 
эпителий таркибида киприксимон эпителийга нисбатан 
юзаси силлиқ эпителийлар сони 1,5 баробар кўп. Бу эса 
болалар орасида ўткир респиратор касалликлар кўп ўчра-
шига сабаб бўлади.

